
Qeqertanik innaallagissamik imermillu pilersuiviliornissaq pillugu § 37 
naapertorlugu apeqqummut akissut

Asasara Doris Jakobsen

Qeqertat pilersorneqarnerat pillugu § 37 naapertorlugu apeqqutinnut qujanaq.

Arlalinnik apeqquteqarputit, taakkulu matuma kinguliani ataasiakkaarlugit 
akissuteqarfigineqassapput:

1. Moriusami atortut suut pineqarnersut?
Apeqqutit imatut paasivara, nukissiornermi pilersuinermut teknikkikkut atortut suut 
Moriusami pigineqarnersut paaserusukkitit.

Moriusami imermik pilersuiveqarsimanngisaannarpoq, taamaattumillu nunaqarfimmi 
imeqarfimmik pilersuinermut atorneqartumik atortoqanngilaq. 
Moriuami innaallagissamik pilersuinermut atortut ukuusimapput:
Motoorit: Marluk. 30 KW Valmet 320D-t, 1995-imeersut.
Generatorit: Marluk. Newage Stamford UCI224-it, 2001-imeersut.
Tavlit sakkortussutsimut aqutsinermullu atorneqartut, 1995-imeersut.

2. Qeqertani imeqalernissaq aammalu kallerup inneqalernissaq siunertaralugu 
Naalakkersuisut iliuuseqalersaarnersut?
Qeqertani innaallagissamik imermillu pilersuiviliortoqarnissaanik 
pilersaaruteqartoqanngilaq. Atortut pisariaqartinneqartut sananeqarnissaat annertuunik 
aningaasartuuteqarfiusussaavoq. Sanaartornermut aningaasartuutissat 6 aamma 9,5 
mio. koruunit akornanniittussatut missiliorneqarput, teknikkikkut aaqqiissutissat suut 
atorneqarniarnersut apeqqutaalluni. Tamatuma saniatigut pilersuinermik 
ingerlatsinermut, soorlu uuliamut, sulisunut aserfallatsaaliuinermullu ukiumoortumik 
aningaasartuuteqartoqartartussaavoq.

3. Atortullu pisariaqartinneqartut Moriusamiit Qeqertanut nuunneqassappata, 
qanoq tamanna aningaasatigut naleqassanersoq?
Moriusami innaallagissamik pilersuiviup matunissaa sioqqullugu Nukissiorfiit 
ilisimatitsissuteqarput, Moriusami innaallagissiorfik qanoq issutsimigut akunnattumiit 
akunnattoq inorlugu inissisimasoq. Tamatuma saniatigut innaallagissiorfik 
annertungaatsiartunik ajoquteqalersimavoq, innaallagissamik qamittoortitsisartumik. 
Tamanna pissutigalugu innaallagissiorfiup siunissami annertuumik 

iluarsaanneqartariaqalernissaa naatsorsuutigineqarsimavoq. Taamaattumik Moriusami 
innaallagissiorfiup nuunneqarneratigut sipaarutissaqartoqanngilaq.

4. Kujataaniit nukissiorfeeqqap Qeqertanut nassiunnissaanut 
tapiiffigineqarnissamut itigartitsinermi suna tunngaviusimanersoq?
Generatorimik Kalaallit Nunaata kujataaniit Qeqertamut nuussinissamik 
qinnuteqaammik Naalakkersuisut tigusisimanersut atorfilittama misissorpaat. 
Akinissamulli piffissarititaasup iluani saaffiginnissummik taamatut imaqartumik 
nassaartoqarsinnaasimanngilaq. Taamaattumik Naalakkersuisut sooq 
itigartitsisimanerannut tunngaviusoq pillugu ilisimatissinnaanngilakkit.

5. Aammalu kujataaniit nukissiorfeeqqap Qeqertanut nassiunneqarnissaa qanoq 
naleqarnersoq?
Apeqqut akissallugu periarfissaqanngilanga, § 37 naapertorlugu apeqqutit 
tunngavigalugu generatori suna pineqarnersoq aamma suminngaanneersuussanersoq 
takusinnaannginnakku.

Neriuppunga akissutikka naammagissagitit.

Inussiarnersumik inuulluaqqusillunga

Jens B. Frederiksen


